
Svarbréf embættis ríkislögreglustjóra til DMR vegna viðskipta við Intra ráðgjöf slf. 

 

Embætti ríkislögreglustjóra vill með þessu bréfi gera grein fyrir samstarfi embættisins við 

félagið Intra ráðgjöf slf., í eigu Þórunnar Óðinsdóttur, á árunum 2020-2025. Embættið 

harmar þau mistök sem urðu í viðskiptum við félagið og hefur dregið af þeim mikilvægan 

lærdóm. Meðfylgjandi eru drög að uppfærðum innkaupareglum og verklagi um 

samningagerð.   

Félagið Intra ráðgjöf slf. var upphaflega fengið til að vinna tímabundið með embætti 

ríkislögreglustjóra árið 2020. Góð reynsla var af fyrri störfum félagsins hjá lögreglunni á 

höfuðborgarsvæðinu þar sem Lean-aðferðarfræðinni var beitt til að bæta ferla og ná fram 

árangursríkum umbótum. Félagið hafði jafnframt þekkingu og reynslu af störfum lögreglu og 

skipulagi hennar. 

Í upphafi var félagið fengið til ráðgjafar og verkefnastýringar í tengslum við umfangsmiklar 

breytingar á stjórnskipulagi embættis ríkislögreglustjóra, auk þess sem félagið hafði umsjón 

með þjálfun stjórnenda í verkefnastjórnun. Fyrstu verkefnin sneru að mestu leyti að þjálfun 

starfsmanna og verkstýringu stærri umbóta- og stefnuverkefna. Frá árinu 2023 var félaginu 

einnig falið að stýra flutningum starfsstöðva í kjölfar þess að mygla greindist á tveimur 

starfsstöðvum embættisins. Áætlað var að verkefnin yrðu til skamms tíma en þau hafa verið 

umfangsmeiri en búist var við. Embættið er enn í bráðabirgðahúsnæði og starfsemin mjög 

dreifð. 

 

Samningar 

Ekki var farið í útboð eða verðfyrirspurnir vegna breytinga á stjórnskipulagi embættisins 

enda ekki áform um að fara í samstarf til lengri tíma. Samhliða breytingum á stjórnskipulagi 

var farið í nokkur umbóta- og stefnuverkefni. LEAN aðferðafræðin reyndist vel til að halda 

utan um stór og flókin verkefni sem embættinu voru falin. 

Í ljósi þess hvert umfang og eðli samstarfsins varð voru það mistök að bjóða verkefnin ekki 

út eða skoða ráðningu sérstaks starfsmanns til að sinna þessum verkefnum. Hraði, umfang 

og fjöldi þeirra verkefna sem embættið sinnir er mikill og við það bættust óvæntir flutningar 

á tveimur starfsstöðvum embættisins. 

Öll verkefni sem unnin hafa verið af félaginu fyrir embættið hafa verið sýnileg, unnin 

samkvæmt tímaskýrslum sem skilað var mánaðarlega, auk þess sem farið hefur verið yfir 

verkefnin í framkvæmdastjórn eða með eigendum verkefnanna. Reikningarnir eru opnir og 

aðgengilegir. 

Að meginstefnu eru innkaup hjá embættinu gerð í gegnum útboð eða verðfyrirspurnir þar 

sem byggt er á umfangi hvers verkefnis. Ljóst er að læra þarf af þessum mistökum, bæta 

verklag, eftirlit og yfirsýn með innkaupum og er sú vinna þegar hafin.  

 

Umfjöllun í fjölmiðlum 

Eins og fram hefur komið í fjölmiðlum hafa greiðslur til félagsins á ársgrundvelli verið frá 

rúmum átta m.kr til rúmlega 30 m.kr. yfir þessi tæp fimm ár. Heildarviðskipti frá árinu 2020 

til og með júní 2025 eru 130.499.463 m.kr. án vsk. en til samanburðar má nefna að 

heildarútgjöld embættisins á árunum 2020 til 2024 námu 32.571.887.406 ma.kr. 

Þau verkefni sem fjölmiðlar hafa lagt áherslu á og snúa að vali á húsbúnaði og 

húsnæðisbreytingum á árunum 2020 til 2025 nema 1,28% af heildarviðskiptum embættisins 

við félagið. Nánari sundurgreiningu þeirra verkefna má sjá í töflu 1 hér að neðan. 

Tafla 1. Heildaryfirlit yfir tíma og kostnað félagsins vegna verkefna tengdum vali á 

húsbúnaði og húsnæðisbreytingum fyrir embættið frá 2020 til 2025. 
 

Ár Verkefni Fjöldi klst. Tímagjald pr. klst 

án vsk. 

Kostnaður án 

vsk. 

2023 Flutningur deilda og sviða á Skúlagötu til samræmis v. 

skipurit 

43,5 27.500 1.196.250 

2023 Flutningur stoðdeildar vegna innleiðingar á nýjum 

lögum  

5,5 27.500 151.250 

2024 Neyðarflutningar innan Skógarhlíðarinnar vegna 

myglu  

3,0 27.500 82.500 

2024 Uppfæra húsnæði móttökumiðstöðvar miðað við þarfir 

starfsfólks 

5,75 27.500 158.125 

2025 Neyðarflutningar sérsveitar og annars starfsfólks frá 

Skúlagötu 

3,0 28.900 86.700 

  Alls 60,75   1.674.825   

  Hlutfall af heildarviðskiptum      1,28%  

 

Hár tímafjöldi félagsins árið 2023, sbr. töflu 1, skýrist af því að við skipulag verkefnisins varð 

ljóst að skipta þyrfti út húsbúnaði hjá embættinu þar sem samnýta átti rými í auknum mæli. 

Eldri húsbúnaður var almennt of stór og hamlaði samnýtingu rýma. Hluti af verkefninu fólst 

í að finna hentugan húsbúnað. Embættið tekur undir þau sjónarmið sem fram hafa komið 

að réttara hefði verði að fela starfsmönnum embættisins alfarið þessi verkefni. 

Nánar um verkefni félagsins 

Yfirlit yfir verkefni félagsins fyrir embættið á árunum 2020 til 2025 er meðfylgjandi. Þar má 

sjá fjölda verkefna, m.a. þjálfun í Lean aðferðarfræðinni og umbóta- og stefnuverkefnum 

fyrir lögreglu. Sú aðferðarfræði og þau verkefni hafa skilað ótvíræðum ávinningi, einfaldað 

verkferla og gert lögreglu kleift að sinna fleiri og viðameiri verkefnum án þess að fjölga 

starfsmönnum. Hér að neðan er farið nánar yfir umbótaverkefni, stjórnendaþjálfun og 

húsnæðisverkefni sem félagið sinnti fyrir embættið. 

 

Umbótaverkefni  

Á árunum 2020 til 2025 hefur félagið verkefnastýrt eða leiðbeint verkefnastjórum í 104 

umbóta- og stefnuverkefnum og er meirihluti þeirra langt komin eða þeim lokið. Þá hefur 

félagið veitt ráðgjöf eða stutt við 60 verkefni til viðbótar sem leidd eru af starfsfólki 

embættisins.  

Meginmarkmið þessara verkefna er að leita úrbótatækifæra í starfsemi lögreglu enda er það 

eitt af hlutverkum embættisins að veita lögreglustjórum aðstoð og stuðning auk þess að 

vinna að og gera tillögur um hagræðingu, samræmingu, framþróun og öryggi í starfsemi 

lögreglunnar. 

 

Dæmi um slík verkefni eru til að mynda stuðningur við að: 

• Greina breytingar á skráningum peningaþvættismála til að svara ytri úttektum eins 

og FATF og SOCTA. 

• Ferlagreina beiðnir vegna hugbúnaðarþróunar og innleiðingu á aukinni 

sjálfsþjónustu á “Hjálpinni” sem er þjónustukerfi lögreglu og öll embættin nýta. 

• Setja upp áætlun vegna útboðs, kaupa og innleiðingar á ABIS fingrafarakerfinu. 

• Innleiða nýtt skotvopnakerfi þar sem umsóknarferlið var stafvætt. 

• Stafvæða umsóknarferli vegna bakgrunnsskoðana í samstarfi við ISAVIA. 

• Vinna að aðgerðaráætlun gegn ofbeldi. 

 

Verkefni félagsins fólust alla jafna í að styðja starfsmenn við að undirbúa umbótarverkefni, 

skipuleggja þau, framkvæma og innleiða. Sett var upp áætlun fyrir verkefni, núverandi staða 

greind og sammælst um framtíðarstöðu, áhættur greindar og kostnaður við verkefni metinn. 

Í hverju verkefni var skilgreindur verkefnastjóri og teymi til að sinna verkefninu. Megin 

ávinningur aðferðarfræðinnar felst meðal annars í því að tryggja sameiginlega sýn og 

skilning á verkefni strax í upphafi, ákvörðun um framkvæmd og eftirfylgni. Áhersla er lögð á 

að verkefni séu skýr og hafi það markmið að auka skilvirkni. Meðfylgjandi er staðlað 

eyðublað (þristur) sem starfsmenn geta nýtt sér þegar þeir vinna að umbótaverkefnum. 

Þjálfun og skipulag  

Frá 2020 til ársloka 2024 voru haldin 44 námskeið í aðferðarfræði Lean verkefnastjórnunar 

fyrir stjórnendur og starfsfólk. Þá studdi félagið við 27 verkefni sem snúa að 

endurskipulagningu deilda m.a. vegna tilkomu nýrra verkefna eða yfirfærslu verkefna, þróun 

á stjórnskipulagi eða innleiðingu nýrra sviða og deilda í skipuriti embættisins. 

 

Húsnæðisverkefni  

Félagið hefur sinnt sex verkefnum sem snúa að húsnæðismálum, þremur vegna breytinga 

í starfsemi og þremur vegna raka og mygluskemmda í húsnæði embættisins. Á árunum 

2022 og 2023 verkefnastýrði félagið tilfærslu allra deilda og sviða sem voru með 

starfsaðstöðu á Skúlagötu. Skipuleggja þurfti flutninga vandlega til að tryggja órofna 

starfsemi. Þá verkefnastýrði félagið flutningi stoðdeildar þegar deildinni voru falin aukin 

verkefni í kjölfar lagabreytinga.  

Á þessum tíma hafði myndast mikil þekking og skilningur félagsins á starfsemi embættisins 

og þá sérstaklega skipulagi húsnæðismála. Því var leitað til félagsins þegar upp komu 

grunsemdir um raka- og mygluskemmdir í starfsstöðvum embættisins, fyrst í Skógarhlíð og 

síðar á Skúlagötu. Félaginu var falið að halda utan um verkefnið og vinna með fulltrúum 

embættisins og til þess bærra stofnana að finna annað húsnæði. 

Samhliða þessari vinnu fór að bera á veikindum starfsmanna með aðstöðu á Skúlagötu. 

Greiningar sýndu síðar verulegar raka- og mygluskemmdir og ljóst var að flytja þurfti alla 

starfsemi úr húsnæðinu. Byrjað var á því að flytja sérsveit í nýtt húsnæði og í framhaldi var 

öll önnur starfsemi embættisins flutt yfir í núverandi bráðabirgðahúsnæði embættisins að 

Rauðarárstíg.  

Embættið hafði verið til húsa á Skúlagötu frá árinu 2000 og fólust flutningar ekki aðeins í 

flutningi á húsbúnaði heldur einnig tölvurýmum, skjalasafni og tæmingu á geymslum. 

Samtals greiddi embættið félaginu 25.069.880 m.kr. fyrir verkefnastýringu þessara flutninga 

en embættið hefur áætlað að heildarkostnaður vegna þessara flutninga hafi verið 

153.712.643 m.kr. Vinnuframlag starfsmanna embættisins er innifalið í þessum kostnaði en 

upphæðin gefur til kynna umfang þessara verkefna. 

 

Niðurlag 

Embætti ríkislögreglustjóra harmar þau mistök sem gerð voru í viðskiptum við félagið Intra 

ráðgjöf slf., og dregur lærdóm af þeim. Unnið er að því að bæta verklag um innkaup og gerð 

samninga, styðja betur við stjórnendur og bæta yfirsýn þeirra yfir starfsemina. Embættið 

tekur undir þau sjónarmið að atvikið hafi rýrt traust til embættisins og mikilvægt sé vinna að 

endurheimt þess. Embættið bindur vonir við að samantektin svari þeim spurningum sem 

ráðuneytið hefur um viðskipti embættisins við félagið. 


